
ROEPINGSVERKLARING 
van die Nederduitse Gereformeerde Kerk  

 
 

Tydens die vergadering van die Algemene Sinode 2002 het ons as afgevaardigdes al hoe 
meer oortuig geraak van die liefde van Christus en daarom ook van die NG Kerk se 
roeping en plek in Suider-Afrika. 
Daarom: 
(a) Verbind ons ons opnuut aan die Here wat ons Kerk 350 jaar gelede hier geplaas het. 
Ons dank Hom vir die voorreg om ook nou nog deel van sy kerk te kan wees. Ons is 
daarvan oortuig dat net die evangelie van Christus ons op ’n pad van heil kan plaas. 
Daarom wil ons as kerk die Woord van die Here tydig en ontydig verkondig en orals 
getuienis aflê van die hoop wat in ons leef. 
(b) Verbind ons ons opnuut tot ons kontinent, in die besonder Suider-Afrika. Die tragiese 
verhale van die allerverskriklike vorme van geweld, die geweldige omvang van armoede 
en gevolglike hongersnood, die konsekwensies van die vigspandemie, die gebrek aan 
respek vir mense, diere en die omgewing en ook ons aandeel daaraan, het ons ontstel. 
Die Sinode betuig sy meegevoel aan die talle slagoffers. Ons wil ook ’n verskil maak. 
Daarom verbind ons ons om mee te werk aan oplossings vir ons samelewing. Ons stel ons 
as kerk beskikbaar om op elke vlak waar ons kan help, betrokke te raak. Ons verseker die 
owerheid van ons voorbidding en ons verbintenis tot diens aan die gemeenskap. 
(c) Verbind ons ons tot groter eenheid met ander kerke. Ons wil graag herenig met ons 
Kerkfamilie, soos ons glo God dit wil hê. Ons wil ook graag ons ekumeniese bande 
bevestig en uitbrei en met alle ander Christene hande vat om ons lande op te bou en 
pynlike omstandighede te verlig. 
(d) Roep ons ons gemeentes op om by die genesing van ons lande betrokke te raak. Ons 
dank die Here vir die toegewydheid van lidmate en die talle positiewe aksies waarvan ons 
orals hoor. Kom ons wys die wêreld opnuut dat ons as sout van die aarde en lig vir die 
wêreld God se koninkryk wil laat kom. 
 
Ons het ’n Here. Ons is hier. Ons is sy kerk. 
 
Aan God al die eer. 

VOORWOORD 
 

Die dertiende vergadering van die Algemene Sinode van die Nederduitse Gereformeerde Kerk vind soos alle 
kerkvergaderings plaas “… met die oog op ‘n tyd soos hierdie…” (Ester 4:14). Hierdie vergadering van die 
tien sinodes van die kerkverband is ‘n gawe uit die hand van die Here ter wille van die eer van sy Naam en 
die koms van sy Ryk. 
 
Hierdie vergadering is ‘n vergadering van ‘n kerk, van ‘n geloofsgemeenskap. 
 
Die Nederduitse Gereformeerde Kerk is tans in ‘n Seisoen van Luister. Die Moderamen het daarom 
geoordeel dat dit nie anders kan as dat dit waarom dit in die Seisoen van Luister gaan, ook die goue draad 
sal wees wat deur elke deel van die vergadering loop nie. Dit beteken dat ook by hierdie vergadering die 
visie van hierdie seisoen waarbinne ons is, sal waar wees:  ‘n luisterende kerk wat voor God leef (Sag 8:23). 
Hierdie vergadering moet dus ‘n ruimte wees waar ons *1 vreugde in die Woord van God vind (Ps 1:2-3), *2 
in liefde na mekaar luister (Kol 3:12-16), *3 met deernis na die wêreld luister (Fil 1:9) en *4 met begrip 
doelgerig diensbaar leef in ‘n veranderende wêreld (Luk 4:18-19). Ons het die verantwoordelikheid om met 
die waardes van leerbaarheid, vertroue, deernis en openheid met mekaar en die sake op ons tafel om te 
gaan. Ons moet in hierdie vergadering gestalte gee aan die tema van die seisoen waarbinne ons as kerk 
leef: God praat - leef luisterryk! 
 
Sedert die Algemene Sinode van 2002 word die agenda van die werk van die kerkverband saam met 
Kerkorde Artikel 43 ook bepaal deur die Roepingsverklaring van die Nederduitse Gereformeerde Kerk. Die 
vergadering van 2004 het vanuit die Roepingsverklaring en die besluite van die vergadering ‘n verbintenis tot 
optrede gemaak.  
 
By die saamstel van Deel I van die Agenda (Dokumentebundel) (HIERDIE BOEK) het die Agendakommissie 
gekies om dit saam te stel aan die hand van die groter temas wat uit die Roepingsverklaring kom. Die inhoud 
van verslae van Diensgroepe en Taakspanne verskyn dus op verskillende plekke en onder verskillende 
temas. Die bedoeling is om sake wat saam hoort, saam te hanteer en wanneer die Dokumentebundel gelees 
word, word dit ook tematies gedoen. Die vertroue is dat dit afgevaardigdes sal help om aan die hand van die 
Roepingsverklaring te fokus op die groot sake van die agenda ter tafel. Dit help ook om die werk te 
koördineer en belyning in die werkwyse van die verskillende Diensgroepe/Taakspanne te bring. Uiteraard 
kan daar verskil van mening wees waar sekere sake geplaas is: dit is met die Diensgroepe uitgeklaar. ‘n 
Afgevaardigde wat ‘n bepaalde Diensgroep of Taakspan se verslag in sy geheel sou wou sien, kan dit 
elektronies aanvra.  
 
Deel II van die Agenda (Inligting en Werkskema) verskyn as ‘n afsonderlike publikasie. Dit vorm die basiese 
werksdokument voor die vergadering en is die padkaart vir ons gesamentlike reis. Die werk van die 
Ontwerpspan vir die vergadering word hierin weerspieël. Bestudeer dit goed en hou dit altyd byderhand. 
Hierin word deurlopend verwys na die Dokumentebundel.  
 
Daar dien belangrike en soms ook sensitiewe sake voor die vergadering. Dit gaan goeie maar ook biddende 
voorbereiding vra aan die hand van die goue draad van die Seisoen van Luister. 
 
Diensgroepe en Taakspanne het hard gewerk en min tyd gehad sedert die vorige vergadering: baie van 
hulle tyd het in hulle eie herstrukturering gegaan. Om verslae gereed te kry vir ‘n Junie-vergadering met ‘n 
lang somervakansie tussenin het nie gewerk nie. Almal het swaargekry … en meeste verslae was laat om 
baie goeie redes. ‘n Woord van baie groot dank vir almal wat gehelp het om die wa deur die drif te kry. 
 
‘n Besondere woord van dank aan elkeen in die kantoor van die Algemene Sinode in Pretoria wat die laaste 
spit moes afbyt, die verskillende taakspanne van die gasheersinode Hoëveld, die Ontwerpspan asook die 
Agendakommissie. ‘n Baie groot dankie aan Handisa wat die drukwerk gedoen het met alle tyd teen hulle: 
julle is sterre! En dankie aan die Here dat ons almal dit vir Hom kon doen! 
 

 
Dr JJ Gerber 
Algemene Sekretaris van die NG Kerk 

